
Efni:  Umsögn vegna máls í samráðsgátt stjórnvalda, sbr. mál nr. S-89/2025. 
 
Vísað er til framangreinds máls sem birt var í samráðsgátt stjórnvalda hinn 14. maí 2025. Um er að ræða 
áform um endurskoðun laga um tekjustofna sveitarfélaga þar sem lagt er til að felld verði úr gildi undanþága 
rafveitna frá fasteignamati (vatnsafls-, jarðvarma- og vindaflsvirkjana). 
 
Samkvæmt birtu áformaskjali hyggst Innviðaráðherra leggja fram frumvarp á haustþingi um afnám á 
undanþágu rafveitna frá fasteignamati. Mun frumvarpið byggja á tillögum starfshóps um skattlagningu 
orkuvinnslu, sem skipaður var af þáverandi fjármála- og efnahagsráðherra, sem var falið að greina hvernig 
ávinningur vegna auðlindanýtingar, þ.m.t. orkuframleiðslu, geti skilað sér í ríkari mæli til nærsamfélagsins, 
sbr. útgefin skýrsla starfshóps frá því í febrúar 2024. 
 
Í fyrrnefndri skýrslu kemur m.a. fram að starfshópurinn telji að afmörkun verkefnis samkvæmt skipunarbréfi 
leiði til að honum beri ekki að koma með tillögur um skatta á orkuflutning og dreifingu, heldur eingöngu 
orkuvinnslu. Tillögur hópsins takmarkast þannig við raforkuframleiðslu (bls. 5). Kemur m.a. orðrétt fram: 
 

Í erindisbréfi starfshópsins er verkefni hans afmarkað við að koma fram með tillögur 
að skattaumhverfi orkuvinnslu auk þess sem sérstaklega er vikið að orkuframleiðslu. 
Því leggur starfshópurinn ekki fram tillögur um skatta á flutningsmannvirki eða 
starfsemi flutningsfyrirtækisins (bls. 6). 

 
Starfshópurinn leggur m.a. til að undanþága rafveitna frá fasteignamati, sem leiðir til þess að stærstur hluti 
mannvirkja til orkuframleiðslu er undanþeginn fasteignaskatti, verði felld niður. Nánar tiltekið er lagt til að felld 
verði niður undanþága sem er að finna í 3. tl. 26. gr. laga um skráningu og mat fasteigna, nr. 6/2001, sbr. og 
2. tl. í D kafla í áformaskjali. Landsnet bendir á að sú undanþága tekur einnig til flutningskerfis raforku.  
 
Með vísan til framangreinds, og í ljósi fyrirliggjandi gagna málsins, telur Landsnet að starfsemi þess muni ekki 
eiga undir fyrirhuguð áform ráðherra um lagasetningu sem snýr að skattlagningu og afnámi undanþágunnar. 
Þannig telur Landsnet að fyrirhuguð áform um löggjöf, sem varðar skattlagningu orkumannvirkja, muni ekki 
eiga við um flutningsvirki, hvort sem um ræðir flutningsvirki í meginflutningskerfi raforku og/eða dreifiveitur 
sem tengdar eru við flutningskerfi raforku.  
 
Athygli er vakin á því að starfsemi fyrirtækisins byggir á fyrrnefndri undanþágu, sem fyrirhugað er að fella 
niður samkvæmt áformaskjali. Við áframhaldandi vinnslu fyrirhugaðs frumvarps þarf þannig að taka mið af 
því, ef ætlun ráðherra er að gera ekki tillögu um að skattleggja flutningsmannvirki eða starfsemi 
flutningsfyrirtækisins samhliða mannvirkjum til orkuframleiðslu. 

